
NAOk aurki argitaratuko du udaltzain laguntzaileen zerrenda bat egiteko deialdia 
Udaltzaingoak Koordinatzeko Batzordea eta Segurtasun Publikorako Departamentu arteko Batzordea eratu dira 

Asteartea, 2008ko otsailaren 12.  Nafarroako Gobernuak aurki argitaratuko du udaltzain laguntzaileen aldi baterako kontrataziorako izangaien zerrendak egiteko hautapen-probetarako deialdia. Zerrendak bost urteko indarraldia izanen du, eta udaltzaingoa izan eta hala eskatzen duten udaletan sortzen diren beharrei erantzunen die. 
Oraingoz, Elortzibarko eta Azkoiengo Udalek egin dute bat ekimenarekin, Juan Ramón Rábade Iráizoz Barne zuzendari nagusiak otsailaren 6an izenpetu eta hemendik gutxira Nafarroako Aldizkari Ofizialean argitaratuko den 165/2008 Ebazpenean jasotzen denez.

Deialdi honen iragarkia Nafarroako Udaltzaingoak Koordinatzeko Batzordeko kide diren alkateei igorri zaie gaur goizean; batzorde horrek, gai hauetarako kontsulta organoa baita, gaur goizean egin du eratzeko bilkura, hain zuzen ere, lehen lehendakariorde eta Lehendakaritza, Justizia eta barne kontseilari Javier Caballero Martínez buru zela. 
Batzordea aurreko legegintzaldian onetsitako bi foru legetan araututa dago, Segurtasun Publikoari buruzkoan eta Nafarroako Poliziei buruzkoan, eta haren eginkizuna da aginduzko txostenak egitea udaltzaingoei eragiten dieten xedapen orokorren proiektuez edo zerbitzua hobetzeko komenigarritzat jotzen diren neurri guztiez. 

Kide anitzeko organo horren kide dira, Caballero kontseilariaz gain, honako hauek ere: barne zuzendari nagusia, Juan Ramón Rábade, batzordeko buruordea dena, eta Alfredo González Echaren, Segurtasun Politikak Garatzeko Zerbitzuko zuzendaria, eta Pilar Zapico Revuelta, Araubide Juridikoaren Zerbitzuko zuzendaria. Toki entitateak ordezkatuz eta Nafarroako Udal eta Kontzejuen Federazioak proposaturik, alkate hauek ere batzordeko kide dira: Yolanda Barcina Angulo (Iruña), Luis Casado Oliver (Tutera), Eskisabel Suescun Hualde (Zangoza), Cristina Sota Pernaut (Tafalla), Antonio Gila Gila (Antsoain), Francisco Javier Sanz Carramiñana (Castejón), Manuel Romero Pardo (Aranguren), Jesús María García Antón (Lodosa), José María Irisarri Ollacarizqueta (Berriobeiti), eta Irene Jiménez Iribarren (Caparroso). Idazkaria Nafarroako Segurtasun Publikoko Sistemaren Zerbitzuko zuzendaria da, Ignacio Carrillo de Albornoz Alfaro. 

Gaur egun Nafarroako 19 herrik dute udaltzaingoa. Hauek dira: Altsasu, Antsoain, Barañain, Baztan, Berriozar, Burlata, Cintruénigo, Corella, Egues, Lizarra, Noain, Iruña, Azkoien, San Adrián, Zangoza, Tafalla, Tutera, Atarrabia eta Zizur Nagusia. 5.000 biztanletik beherako udalak ez daude beharturik zerbitzu hori sortzera, baina Castejongoak ezarri nahi du eta Milagrokoa gaia aztertzen ari da. 

Batzordeko bilkuran, Gobernuak udal hauei udaltzaingoaren arloan eskaintzen dizkien lankidetzarako proposamenen berri eman du: langile finkoak edo laguntzaileak hautatu eta prestakuntza ematea; erosketa-zentral bat sortzea horniduretarako eta ibilgailuak eta tresneria erosi eta horien mantentze-lanak egiteko; toki nahiz eskualde mailako parte-hartze eta koordinazio organoetarako laguntza; poliziaren lanabesak batera jartzea, hala nola Siapol, SIP, Oesis edo Tetra; udal zirkulazioa antolatu eta bide segurtasuna zaintzeko laguntza ematea; edo lankidetza ematea Nafarroako Arriskuen Katalogoarekin eta Maparekin lotuta dauden udal agiriak prestatzeko, besteak beste. Udal ordezkariek azalpenak jaso dituzte, halaber, babes zibilaren, segurtasun publikoaren eta poliziaren arloetan aurreko legegintzaldian onetsi ziren legeen arau-garapenaren inguruan.

Segurtasun Publikorako Departamentu arteko Batzordea
Bestalde, Segurtasun Publikorako Departamentu arteko Batzordea ere gaur eratu da; batzorde hori segurtasun publikoarekin zerikusia duten departamentu desberdinen jarduketak koordinatu, sustatu eta planifikatzeko eginkizuna duen kide anitzeko organoa da, Nafarroako Foru Komunitateko Administrazioaren barrukoa. Gaurko bilkuran, kideek jakin ahal izan dute nola antolatzen den Nafarroako segurtasun publikoaren sistema, zeinean arlo horretan eskumena duten Foru Komunitateko erakundeek eta agintariek, polizia kidegoek eta segurtasun arloko gainerako zerbitzu publikoek eta koordinazio organoek parte hartzen duten, bai eta segurtasuneko zerbitzu pribatuek ere. Agintari publiko gorenak dira eskumena bere gain duen departamentuaren kontseilari titularra – Lehendakaritza, Justizia eta Barne kontseilaria- eta, toki esparruan, alkateak.

Batzordearen osaketa hau da: batzordeko burua – Caballero kontseilaria- eta hamahiru kide, alegia Barne zuzendari nagusia (Juan Ramón Rábade Iráizoz); Justizia zuzendari nagusia (Roberto Rubio Torrano); Garraio zuzendari nagusia (Susana Labiano Bastero); Herri Lanetako zuzendari nagusia (José Luis Echávarri Arraiza); Gizarte Gaietako eta Garapenerako Lankidetzaren zuzendari nagusia (Marta Álvarez Alonso); Familiaren, Haurren eta Kontsumoaren zuzendari nagusia (Loren Albéniz Ascorbe); Lanbide Heziketaren eta Unibertsitateen zuzendari nagusia (Pedro González Felipe); Osasun zuzendari nagusia (Enrique Martín de Marcos); Ingurumenaren eta Uraren zuzendari nagusia (Andrés Eciolaza Carballo); Aurrekontu eta Ondare zuzendari nagusia (Concepción Aranguren Álvarez); Toki Administrazioko zuzendari nagusia (Pedro Pegenaute Garde); Komunikazio zuzendari nagusia (Joaquín Ortigosa Ocón); eta Nafarroako Larrialdietako Agentziaren zuzendari kudeatzailea (David Sáinz Jiménez). Idazkaria Nafarroako Segurtasun Publikoko Sistemaren Zerbitzuko zuzendaria da, Ignacio Carrillo de Albornoz Alfaro.
Udaltzain laguntzailea izateko deialdiko betebeharrak eta probak
Nafarroako Poliziei buruzko 8/2007 Foru Legeak ezarri zuen udaltzain laguntzailearen figura, eta xedatu zuen, era berean, Nafarroako Gobernuko Lehendakaritza, Justizia eta Barne Departamentuak deialdiak onetsi eta hautapen prozedurak gauzatu ahalko dituela udaltzain laguntzaileak kontratatzeko, baldin eta toki entitate batek bere borondatez hala eskatzen badu.

Udaltzain laguntzaileak udaltzaingoa duten toki entitateek administrazio araubidean aldi baterako kontratatu ahal izanen dituzte, kidego horretako langileak ordezkatzeko, absentismoaren eraginez, plantilla organikoan hutsik dauden lanpostuak betetzeko edo segurtasun publikoaren arloan une jakin batzuetan gertatzen diren beharrei kasu egiteko langile finkoekin aski ez dutenean kontratatzeko. Ez dute sekula ere eramanen su-armarik.

 Ebazpenean jaso denez, izangaiek Espainiako nazionalitatea eduki beharko dute, 36 urtez beherakoak izan, baldintza psikiko eta fisikoak bete eta gutxienez 1,70 metroko altuera, gizonezkoen kasuan eta 1,65 metrokoa emakumezkoen kasuan. Eskabideak aurkezteko epea hogei egun naturalekoa izanen da, NAOn argitaratu eta biharamunetik hasita.
Hautapen prozesuan proba teorikoak, fisikoak, psikoteknikoak eta medikoak egonen dira. Proba horiek gainditzen dituztenek udaltzain laguntzailea izateko Nafarroako Segurtasun Eskolak ematen duen gaikuntza ikastaroan sartuko dira. Ikastaroak 160 orduko gutxieneko iraupena du, eta bazterturik gelditu dira gutxienez 50 puntu lortzen ez dituztenak. Lehendabiziko ikastaroan 60 izangaik hartuko dute parte gehienez ere. 

Deialdian parte hartzen dutenei interesa duten udalen eskaeren arabera esleituko zaizkie lanpostuak, egindako ikastaroaren ordenari jarraikiz, deialdian lortutako puntuazio altuenetik txikienera. Izangairen batek uko egiten badio eskainitako lanpostuari, zerrendatik kanpo geldituko da, non ez duen frogatzen ezinbesteko arrazoiren bat, esate baterako hiru urtetik beherako seme edo alabarik izatea bere ardurapean, eskaintzen den kontratua izangaiaren bizitokitik 20 kilometrora edo gehiagora dagoen herri batean denean.

